
Ụmịedemede  

Gburugburu bụ otu ihe nrụaka na-emetụta ọmụmụ asụsụ Igbo n’ usoro agụmakwụkwọ n’ala Naịjịrịa. 
Gburugburu nwata akwụkwọ hụtara onwe ya nwere ike inwe ezi mmetuta, ma ọ bụ ajọ mmetuta n’ọnọdụ 
agumakwụkwọ ya. Nke a pụtara na mmeta nke ọma nwata akwụkwọ n’ọmụmụ asụsụ Igbo nwere ike dabere 
na gburugburu o siri pụta. Ọtụtụ ihe dị na gburugburu nwata akwụkwọ nwere ike imetụta ya n’ọmụmụ asụsụ 
Igbo gụnyere: Ọnọdụ akụnaụba ezinaụlọ, Omume nne na nna, otu ọgbọ/omume ndị nkụzi na ndị ọzọ. Ihe 
ndị a niile dị na gburugburu nwere ike ịkwalite ma ọ bụ budaa ọmụmụ asụsụ Igbo nwatakịrị n’ ụlọakwụkwọ. 
Ọ bụ nke a kpatara odee jiri lebaa anya n’otu ihe ndị a niile dị na gburugburu si enwe mmetuta n’ọmụmụ 
asụsụ Igbo nwatakịrị n’ ụlọakwụlwọ.   

Okpụrụkpụokwu: Asụsụ, Asụsụ Igbo, Gburugburu, Mmụta.  

  

Mkpọlite/Nkọwa Gburugburu.  

Mmụta bụ otu ihe dị nnukwu mkpa n’ebe mmepe obodo ọ bụla nọ. Nke a kpatara e ji-asi na mmụta bụ ide 
ji obodo ọ bụla. Obodo ọ bụla nke leghara mmụta anya na-ala azụ na mmepe obodo. Obodo di otu a anaghị 
aga n’iru. Mmụta na-eweta mgbanwe n’akparamaagwa ndị mmadụ bi n’obodo. Otu ụzọ mmadụ si ezipụta 
mmụta na amamiihe o nwere bụ site n’isụ asụsụ.  

Nke a kpatara na asụsụ bụ otu ụzọ mmadụ na ibe ya sienwe mmekọrita n’etiti onwe ha nke nwere ike ịdị 
n’ụdi ederede ma ọ bụ n’ụdị ekwuru n’ọnụ. Ọ bụ asụsụ ka e ji ama ihe mmadụ bu n’obi. Anozie (2003) 
kọwara asụsụ dịka ụda sitere n’olu mmadụ nwere nghọta mgbe ọgan okwu dị iche iche megharịrị ahụ n’ụzọ 
dị ịche ịche. Asụsụ bụ njịrịmara ndi ma ọ bụ mba ọ bụla. Ọ bụ asụsụ ka e ji ama obodo mmadụ sịrị pụta. 
Igboanusi (2006) kọwara na asụsụ bụ ike obodo ma bụrụkwa ngwa ọrụ e ji echekwa omenaala. Ọ rụtụkwara 
aka na asụsụ bụ ihe kacha mkpa n’ usoro nzikọrịta ozi ma ọ bụ mgbasa ozi nke mmadụ. Asụsụ na 
agụmakwụkwọ na-agakọ ọnụ n’ihi na ọ bụ asụsụ ka e ji akụzi ihe n’ ụlọakwụkwọ. Ọ bụrụ na e wepu asụsụ, 
ọ dighi ụzọ ọzọ a ga-esi were na-akụzi ihe n’ulọakwụkwọ. A bia n’ụwa taa, e nwere ọtụtụ asụsụ dị ịche ịche 
nke asụsụ Igbo bụ otu n’ime ha.  

Asụsụ Igbo bụ asụsụ ndị Igbo na-asụ dịka asụsụ ara nne ha. Dịka Agụgụ (2006) siri kọwaa, asụsụ Igbo bụ 
asụsụ sitere n’otu ezinaụlọ asụsụ nke ndi Niger-congo nke a na-akpọ otu “kwa” wee pụta. Otu njirimara 
asụsụ ndị a bụ ụdaolu. N’ihi nke a ka asụsụ Igbo jiri bụrụ asụsụ ụdaolu. A ga- ahụta ndị Igbo na steeti ise dị 
n’ala Naịjirịa nke gụnyere: Abia Anambra, Ebonyi, Enugu na Imo. A ga-ahụkwa ndị Igbo n’obodo dịka 
Benue, Delta, Akwa Ịbọm, na Rivers.  

Dịka nkọwa Ọfọmata (2007) siri gosi, mba ọ bụla n’elu ụwa nwere asụsụ e ji mara ya. N’ihi nke a ka Igbo 
jiri bụrụ asụsụ e ji mara ndị Igbo.  Ọ bụ asụsụ Igbo ka onye ọ bụla kpọrọ onwe ya onye Igbo na-asụ.  Asụsụ 

so n’omenaala N’ihi na ọ bụ site n’asụsụ ka e si amata agbụrụ onye siri pụta.  Asụsụ Igbo na-akọwa agbụrụ 
ndị Igbo. 
 
N’ala Igbo e nwere ọtụtụ olu Igbo dị iche iche, mana ha niile ka a maara dịka asụsụ Igbo. Ọ bụ ya kpatara 
ndị Igbo ji atụ ilu, si na Igbo na-asụ n’olu n’olu, mana ha kwaa ụkwara, ọ bụrụ otu. Ọgbalụ (1979) kọwara 
na ọ bụ asụsụ Igbo na omenaala bụ ihe jikọtara ndị Igbo ọnụ. Asụsụ Igbo so n’asụsụ dị oke mkpa n’ala 
Naịjiria. Nke a mere gọọmenti etiti jiri wepụta asụsụ amaala atọ ụmụ akwụkwọ ga na-amụ n’ụlọakwụkwọ 
n’ala Naijiria (FRN, 2014). Abụọ ndị ọzọ bụ Awụsa na Yoruba. Ma n’agbanyeghị nke a, ọtụtụ ihe ka 
naadọghachi ọmụmụ asụsụ Igbo azụ n’ụlọakwụkwọ.  Ọtu n’ime ihe ndị a bụ gburugburu nwata akwụkwọ 
hụtara onwe ya.  

N’ eziokwu, gburugburu nwata akwụkwọ hụtara onwe ya na-emetuta ya nke ukwuu n’usoro agụmakwụkwọ 
ọ kachasi, n’ọmụmụ asụsụ Igbo. E nwere ike ikọwa gburugburu dịka ebe ma ọ bụ ọnọdụ mmadụ, osisi, ma 
ọ bụ anụmanụ hụtara onwe ha. Gburugburu, nwata akwụkwọ pụtara ihe niile gbara nwata akwụkwọ okirikiri 
nke nwere ike ikwalite ma ọ bụ kwadaa agụmakwụkwọ ya. A bịa n’ọmụmụ asụsụ Igbo, e nwere ike ịkọwa 
gburugburu dịka ebe mmadụ nọ wee na-etolite nke ndị mejupụtara ya nwere ike ịbụ ndị nne na nna, ikwu 
na ibe, ụmụnne, ndi enyi, ukwu osisi na ụmụ anụmanụ dị iche iche. Gburugburu nwatakịrị nọ tolite na-
emetụta ọmụmụ asụsụ Igbo ya n’ihi na ọ bụ asụsụ a na-asụkarị na gburugburu ebe nwatakịrị bi ka ọ na- 
amụtakarị ọsọ ọsọ. Gburugburu nwere ike ịbụ ebe obibi ma ọ bụ ụlọọrụ, ụlọakwụkwọ ebe mmadụ na-aga 
enweta ihe ndi ga-abara ya uru n’ọdịniihu. Gburugburu nwatakịrị dị oke mkpa n’ebe ọmụmụ asụsụ ya dị. 
Gburugburu a haziri nke ọma n’ebe ihe gbasara ọmụmụ asụsụ Igbo nwatakịrị dị ga- enye aka ịkwalite 
ọmụmụ asụsụ Igbo nwatakịrị ahụ nke ukwuu. Nke a bụ eziokwu maka na Bandura (1994) kọwara na  
ụmụaka na-amụtakarị asụsụ site na nṅomi nke ọ kpọrọ‘model’, nke gụnyere nne, nna na ụmụnne ya na ndị 
ikwu na ibe. Ya bụ na nwata akwụkwọ ọ bụla na-asụkarị asụsụ a na-asụ na gburugburu ebe o si pụta.  
 
Nke a kpatara Obiano (2008) jiri kọwaa gburugburu dịka ebe ndị ahụ mmadụ na-ahụtagasi onwe ya na 
ọnọdụ ndụ ya kwa mgbe kwa mgbe. Echiche a dabara nke ọma na atụtụ gburugburu nke nwa amadi. B. F 
skinner tụpụtara n’afọ (1957). Atụtụ a na-ekwu na o nweghi ihe dị nwatakịrị n’isi mgbe a mụrụ ya nke ga-
enyere ya aka n’ịmụ asụsụ; kama ụmụaka na-amụta asụsụ dị iche iche site n’ihe na-eme na gburugburu ebe 
ha siri pụta, ya na site n’ige nti n’okwu ndị gbara ha okirikiri na-ekwugasi dịka okwu ndị ezinaụlọ na ndị 
agbataobi ha na-ekwụ.  Skinner gakwara n’ihu kwuo na ụmụaka na-amụta asụsụ site n’inye ha nkwado.  Ọ 
kọwara na ọ bụrụ na a jaa nwatakịrị ike ma o kwuo okwu, obi ga-adi nwatakịrị dị otu a mma nke ga-eme ka 
o nwee mkpalite mmụọ ma na-ekwu ya bụ okwu ugboro ugboro.  Ma ọ bụrụ na a jaghi ya ike ọ bụla, nwata 
ahụ agaghị enwe mmasị ikwu okwu dị otu ahụ ọzọ.  Dịka o si kwuo, ọ bụ ụzọ dị otu a ka ụmụaka siamụta 
asụsụ. Nkowa atụtụ Skinner gosiri na ụmụ akwukwọ ịmụta asụsụ Igbo nke ọma dabere n’omume na okwu 
ndị nọ na gburugburu ha. Nke a gụnyere ndị nne na nna, ụmụnne, otu ọgbọ, ndị isi ụlọakwụkwọ, na 
gburugburu ụlọakwukwọ niile. Ọ bụrụ na ndị a niile mebere gburugburu ụmụ akwụkwọ naenye aka jaa 
ụmụaka ike n’ọmụmụ asụsụ Igbo, a mara na ụmụaka ga-enwe ezi mkpalite mmụọ na mmasị ịmụ ya bụ asụsụ 
nke ọma. Ma na ọ bụrụ na ọ dịghị otu a, a mara na ọmụmụ asụsụ Igbo ga-ala azụ n’ebe ọ dị ukwuu 
n’ụlọakwụkwọ. Ọ bụ nke a kpatara odee jiri lebaa anya ka ihe ndị si na gburugburu nwata akwụkwọ si-
emetuta ya n’ọmụmụ asụsụ Igbo n’ụlọakwụkwọ.  

Etu Gburugburu Si Emetuta Ụmụakwụkwọ N’ Ọmụmụ Asụsụ Igbo N’ Ụlọakwụkwọ  

Gburugburu ka a kọwara dị ka ebe mmadụ nọ wee na– etolite nke ndị mejuputara ya nwere ike ịbụ ndị nne 
na nna, ikwu na ibe, ndị enyi, ndị nkụzi, ukwu osisi na ụmụ anụmanụ dị iche iche. Gburugburu nwekwara 
ike ịbụ ebe obibi, ụlọọrụ, ụlọakwụkwọ ma ọ bụ ebe ọ bụla mmadụ na-enweta ihe ndị ga-abara ya uru 
n’ọdịnịịhu. Gburugburu nwata akwụkwọ naenwe mmetuta n’ọmụmụ asụsụ Igbo n’ụlọakwụkwọ. Nke a bụ 
maka na ọ bụ asụsụ a na-asụ n’okirikiri ebe nwata akwụkwọ bi ka ọ na-amụtakarị ọsịịsọ. Gburugburu nwata 
akwụkwọ gụnyere ihe niile gbara ya okirikiri nke na-emetuta ọnọdụ agụmakwụkwọ ya dị ka: ndị ezinaụlọ 
ya, ndị nkụzi, otu ogbo, ebe ọmụmụ, ngwa nkuzi, ọba akwụkwọ, ama egwuriegwu na ọtụtụ ndị ọzọ. Ugwu 

(2010) kọwara n’ebe ọmụmụ nwatakiri bụ nke kwesịsị ịdị n’ụdị ga–enyere ya aka maka ezi ọmụmụ asụsụ. 
Nke a pụtara na klaasị ebe nwatakịrị nọ na-enwe ọmụmụ asụsụ Igbo kwesịsị ịdị mma n’ụdị na ebe ọ bụla 
ga-adị ọcha. Ọ bụ ọrụ dịịrị ndị nkụzi na ụmụ akwụkwọ idozi oche nke ọma na ime ka ikuku na-abata ma na-
apụ otu o kwesịsị na klaasị. Ezi gburugburu bụ nke na-eme ka nwatakịrị ma ọ bụ ụmụ akwụkwọ nwe obi 
iru ala maka ezi nkụzi na ọmụmụ asụsụ Igbo. Gburugburu dị otu a na–enye aka n’ikwalite nkuzi na ọmụmụ 
asụsụ Igbo n’ụlọ akwụkwọ. Ya bụ na gburugburu nwatakịrị dị ka o si gbasata ọmụmụ asụsụ Igbo kwesịsị 
ịbụ ebe nwata ma ọ bụ ụmụ akwụkwọ ga–enwe afọ ojuju na ya.  

N’echiche nke ya, Nwadike (1990) mere ka a mata na agwa ndị nkụzi ụfọdụ n’ ebe ụmụaka nọ na-adọghachi 
ha azụ n’ọmụmụ asụsụ Igbo. O kwuru n’ ụfọdụ ndị nkuzi na- eti iwu na- amachibido ụmụ akwụkwọ ịsụ 
Igbona klasị karịa naanị oge e nwere ihe ọmụmụ n’asụsụ Igbo. Gburugburu ụlọakwụkwọ ebe a na –akpa 
agwa dị otu a na – egbu mmasị ụmụaka nwere n’asụsụ Igbo. Ụmụakwụkwọ ndị nọ na gburugburu 
ụlọakwụkwọ dị otu a na- enwe akpọmasi n’ ihe ọmụmụ gbasara asụsụ Igbo. Gburugburu di otu a na-ebute 
ọnwụ asụsụ Igbo ọsọ ọsọ.  
 
Ọzọ dịka ibe ya, ụmụ akwụkwọ ndị bi na gburugburu ebe a na-asụ asụsụ ọzọ na-abụghi asụsụ Igbo dị ka 
Awụsa na Yoruba anaghi enwe mmasị n’ebe ọmụmụ asụsụ Igbo dị n’ihi na olu asụsụ ndị a (Awụsa na 
Yoruba) agbaala mgbọrọgwụ n’ime ha. Agbara (1999) kwuru na ụmụaka ndị nọ ebe a naasụ olu asụsụ abụọ 
na- enwe ndọghachi azụ n’ọmụmụ asụsụ Igbo. Ọ na–egosi na ọnọdụ dị otu a na-ebute ihe mgbagwojuanya 
n’ihi na ụmụaka na-agwakọ olu asụsụ abụọ ndị a ọnụ na- amaghị ama. Tinyere nke a bụ omume ndị nne na 
nna ụfọdụ ji bekee azụlite ụmụ ha n’ezinaụlọ. Ọtụtụ ndị nne na nna enweghị mmasị n’ebe asụsụ Igbo dị, 
N’ihi ya, ha ejighi asụsụ Igbo azụlite ụmụ ha. Ụfọdụ nne na nna bụ naanị bekee ka ha na-asụrụ ụmụ ha 
n’ụlọ. Ụmụaka si na gburugburu ezinaụlọ ebe a na-asụ naani bekee na-enwe akpọmasị n’ebe ọmụmụ asụsụ 
Igbo dị. Iji kwado nke a, Omeje (2009) sịrị na ụfọdụ ndị nne na nna anaghị enye ụmụaka ha ohere ịmụ ma 
ọ bụ ịsụ asụsụ Igbo n’ụlọ ha. N’uche nke ya, o kwuru na a bịa n’echiche ndị nne na nna dị otu a, ịsụ asụsụ 
Igbo anaghị ezipụta mmụta n’ebe nwatakịrị nọ. Nke a wee bụrụ nnukwu ọdachi nyere ọmụmụ asụsụ Igbo 
n’ihi na omume dị otu a naegbu mmasị ụmụaka n’ebe ya bụ asụsụ dị.   

Ihe ọzọ dị na gburugburu nwere ike imetuta nwata akwụkwọ n’ọmụmụ asụsụ Igbo n’ ụlọakwụkwọ bụ ọnụdụ 
akụnaụba ezinaụlọ. Na mbido, izụlite nwatakịrị bụ oke na ọrụ dịịrị ndị nne na nna. Ọ bụ n’ihi nke a ka e ji 
wee na-ahụ ezinaụlọ dịka ndị ọ bụ ha ka ọrụ iduzi na ịgbaziri nwatakịrị kacha dị n’aka. Nke a bụ maka na ọ 
bụ site na agbamụmbọ ndị nne na nna ka nwatakịrị ọ bụla ji abu onye bara uru n’obodo. N’ihi nke a, ezinaụlọ 
ọ bụla nwere akụnaụba ma jiri ezi obi tinye ya n’ ọrụ ịzụ nwatakịrị, ndi obodo niile na- erite uru dị na ya.   

N’ikwu eziokwu, ọnọdụ akụnaụba ezinaụlọ nwere ike ibutere nwatakịrị agamniihu ma ọ bụ ndaghachi azụ dịka o 
si gbasata ọmụmụ asụsụ Igbo ya. Nke a bụ maka na ezinaụlọ nwere akụnaụba ga-agba mbọ hụ na ihe niile gbasara 
ọmụmụ asụsụ Igbo nwatakịrị zuru oke maka mmụta. Ọ dighi otu a n’ezinaụlọ  e nweghị akụnaụba, ọmụmụ asụsụ 
Igbo nwatakịrị si n’ụdị ezinaụlọ  anaghị adị ire n’ihi  na nne na nna anaghi enwe ego ịzụtara nwatakịrị ihe  niile ọ 
chọrọ maka agụmakwụkwọ n’agbanyeghi ma ụbụrụ nwata ọ na-acha ọkụ ka ọ bụ na ọ naghị acha ọkụ. N’echiche 
nke ya, Kanụ (2018) mere ka a mata na ọnọdụ akụnaụba ezinaụlọ na-emetuta ọmụmụ asụsụ Igbo nwatakịrị n’ụzọ 
ndị a:  

>Etu ezinaụlọ si elegara agụmakwụkwọ anya  

>Ụzọ mmefu ego dịka o si gbasata ụgwọ akwụkwọ, ịzụta akwụkwọọgụgụ na ihe ndị ọzọ  

> Ihe dị icheiche e ji ebi ndu e nwere n’ ụlọ  

O mekwara ka a mata na ezinaụlọ zuru ka emee n’ ihe gbasara akụnaụba na-akpachapụrụ ọgụgụ akwụkwọ 
nwatakịrị anya n’ agbanyeghi ma nwatakịrị o nwere isi akwụkwọ ka ọ bụ na o nweghi. Ọ bụ ya kpatara na 

ụmụaka si n’ezinaụlọ dị otu a ji agụcha akwụkwọ n’ oge karịa ogbo ha ndị si n’ezinaụlọ enweghi akụnaụba. 
Nke a gosiri na ọnọdụ akụnaụba nne na nna sokwa emetuta ọmụmụ asụsụ Igbo nwatakịrị.  

N’ ịganiihu, ihe ọzọ dị na gburugburu nwata akwụkwọ na-emetuta ọmụmụ asụsụ Igbo ya bụ otu ọgbọ. Otu 
ọgbọ dịka Anọzie (2003) kọwara bụ otu jikọrọ ndị niile amụrụ n’otu oge ọnụ. Ndị niile a mụrụ n’agbata afọ 
anọ na-abanye n’otu ọgbọ iji gosi na a mụrụ ha otu mgbe. Asụsụ ndị otu ọgbọ na-enwe mmetụta dị egwu 
n’ebe ọmụmụ asụsụ Igbo nwatakịrị nọ. Nke a bụ maka na mgbe ọ bụla nwatakịrị na ndị ọgbọ ya na-egwuri 
egwu, ma n’ụlọ ma ọ bụ n’ụlọakwụkwọ, ọ bụ asụsụ ndị ọgbọ ya na-asụ ka nwata na-asụkarị. Ọzọ bụ na 
mgbe ndị otu ọgbọ nwatakịrị na- asụkarị bekee, ọ na-ebutere nwatakịrị ndaghachi azụ n’ọmụmụ asụsụ Igbo. 
N’aka nke ọzọ, n’otu ọgbọ ebe a na-agwakọrịta asụsụ bekee na Igbo ọnụ, ọmụmụ asụsụ Igbo nwatakịrị na-
ata akpụ n’ihi na nwatakịrị anaghi ama nke ọ ga-asụ asụ, o wee bụrụ ihe nraahụ dịịrị nwatakịrị na-amụ asụsụ 
Igbo.  

Ngwa nkuzi bụ otu ihe ọzọ dị na gburugburu ụmụ akwụkwọ nwere ike na–emetuta ọmụmụ asụsụ Igbo n’ 
ụlọakwụkwọ. Ọtụtụ ndị nkụzi anaghi eji ngwa nkuzi akụzi asụsụ Igbo, ebe ụfọdụ ndị na-eji ya, anaghị 
ewebata ngwa nkụzi dabara adaba na nkụzi ha. Nke a bụ n’ ihị na ọtụtụ ụmụ akwụkwọ anaghi enye aka 
n’ịzụta, ma ọ bụ mebeta ngwa nkụzi zuru oke ga-enye aka n’ọmụmụ asụsụ Igbo. Ngwa nkuzi bụ ụmụ ihe 
niile a na-ahụ n’anya ma ọ bụ anụ na ntị ma ọ bụ emetu aka iji mee ka nkuzi dị ire. Ngwa nkuzi dị oke mkpa 
n’ebe ọmụmụ asụsụ Igbo dị N’ihi na ọ na–eme ka ihe a kuziri bamie ụmụaka n’ụbụrụ. N’ihi nke a ka 
Nwadike (1998) jiri kọwaa ngwa nkuzi dịka ụmụ ihe ndị ahụ onye nkuzi naewebata na nkuzi iji nyere ya 
aka n’ime ka ụmụaka ghọta ihe ọ na-akuzi nke ọma. Onye nkuzi ji ngwa nkuzi akuzi ihe naeme ka nkuzi ya 
ruo ala ma doo anya. N‘ịkwalite ezi ọmụmụ asụsụ Igbo, ọ ga-adị mma ka e jiri ngwa nkuzi dabara nke ọma 
nke ga-akwalite ọmụmụ na otito asụsụ Igbo nke ukwuu. Ma na ọ dịghị otu a na gburugburu ọtụtụ 
ụlọakwụkwọ. Akwụkwọ ọgụgụ e ji akuzi asụsụ Igbo adịghị ọtụtụ n’ọba akwụkwọ n’ụlọakwụkwọ dị iche 
iche. Ụmụ akwụkwọ naenwekwa nsogbu n’ime ihe omume e nyere ha mee n’asụsụ Igbo n’ihi ụkọ akwụkwọ 
ọgụgụ n’ọba akwụkwọ. N’otu aka ahụ, a naghị ahụ edemede e dere n’asụsụ Igbo ebe ọ dị ọtụtụ n’ịntanetị.  
Laabụ asụsụ ga-enyere ndị nkuzi aka ikuzi asụsụ Igbo anaghi arụ ọrụ.  Mgbe ụfọdụ, ọ bụrụ na laabụ asụsụ 
naaru ọrụ, ọkụ latrik agaghị adị. Nke a na-emetuta mmeta nke ọma ụmụ akwụkwọ n’ebe ọ dị ukwuu. Ọ bụ 
ihe ndị a niile dị na gburugburu na-emetụta ọmụmụ asụsụ Igbo n’ebe nwatakịrị nọ ka odee lebara anya wee 
nye ntunye arọ maka nkwalite nkuzi na ọmụmụ asụsụ Igbo n’ụlọkwụkwọ.  

Ntunye Arọ / Mmechi.  

Ọtụtụ ihe dị na gburugburu na-emetuta ọmụmụ asụsụ Igbo n’ụlọakwụkwọ ka a rụtụrụ aka n’ederede a. Ihe 
ndị a niile gụnyere akparamaagwa ndị mmadụ nke pụtara omume ndị nne na nna, ndị nkụzị, otu ọgbọ. Ọnọdụ 
akụnaụba ezinaụlọ, ngwa nkuzi, laabụ asụsụ na olu asụsụ ndị ọzọ. Ihe ndị a niile na- akwada mmasị ụmụ 
akwụkwọ n’ọmụmụ asụsụ Igbo. Ọtụtụ ụmụ akwụkwọ na ndị nkuzi ka ọ na-eme ihere ikwu na ha na-amụ 
ma ọ bụ akuzi Igbo n’ụlọakwụkwọ. Ụfọdụ ndị nkuzi na-ezo onwe ha ezo n’ebe ndị nkuzi ibe ha nọ, igosipụta 
na ha bụ ndi nkuzi Igbo. Nke a bụ n’ihi omume ma ọ bụ agwa ndị  nọ na gburugburu ha na-akpaso ndị na-
amụ ma ọ bụ akuzi Igbo n’ụlọakwụkwọ. Omume dị otu a jọrọ njọ nke ukwuu. Ọtụtụ ụmụ akwụkwọ ejirila 
maka agwa dị out a a naakpaso ọmụmụ asụsụ Igbo wee gbanarị ịgụ asụsụ Igbo na mahadum. Nke a kpatara 
o ji dị mkpa na e nyere nwata akwụkwọ ọ bụla nwere mmasị ịgụ asụsụ Igbo ezi nkwado. Nke a ga-enyere 
nwata dị otu a aka ime nke ọma ma nwekwa ike ikwupụta okwu nke ọma n’ebe ndị gụrụ asụsụ bekee na ndị 
mere ihe ọmụmụ ndị ọzọ nọ. Nkwado dị otu a nwere ike isi n’aka ndị nkuzi n’ụdị ịja nwata gosiri mmasị 
ịmụ asụsụ Igbo ike, na inye ya okwu mgbamuume. Agbata ga-adi n’etiti ndi nkuzi na ụmụ akwụkwọ chọrọ 
ịmụ Igbo ga-abụ naanị nke ịhụnaanya na nsọpụrụ. Omume dị otu a nke ga-esite n’aka ndị nkụzi ga-enye aka 
n’ebe ọ dị ukwu n’ịkwalite mmasị ụmụ akwụkwọ n’ọmụmụ asụsụ Igbo.  

N’iji tinyere nke a, ndị isi ụlọakwụkwọ kwesịsị iwepụta otu ụbọchị ma ọ bụ otu izu ụka a ga-amapụta maka 
oge ndị Igbo. N’oge dị otu a, a ga-aja ụmụ akwụkwọ ike ka ha na-asụ naanị asụsụ Igbo, ma gosikwa ihe 
nkiri dị iche iche gbasara asụsụ na omenaala Igbo. Gburugburu ụlọakwụkwọ ebe a na-eme ihe dị out a ga-
enye aka n’ebe ọ di ukwu ịkwalite otito asụsụ Igbo n’ọdiniihu.  



 

 

75  
  

Ndị Goomenti n’onwe ha kwesikwara inye aka iji hụ na gburugburu ebe a na-agụ akwụkwọ ga-abụ nke ga-
adọta mmasị ụmụ akwụkwọ n’ọmụmụ asụsụ Igbo. Ha nwere ike ime nke a site n’ iwepụta atụmatụ nke ga-
enye ụmụ akwụkwọ ndị nwere mmasị ịgụ asụsụ Igbo na mahadum ohere ịgụ akwụkwọ n’efu. Atụmatụ dị 
otu a nke ga-esite n’aka goomenti ga-enye aka n’ikwalite mmasị ụmụ akwụkwọ n’ọmụmụ asụsụ Igbo, ma 
wetakwa otito asụsụ Igbo n’ọdịnaiihu.   

Ndị nne na nna nwekwara oke na ọrụ dịrị ha n’ebe gburugburu ụmụ akwụkwọ dị. N’ agbanyeghị otu ọnọdụ 
akụnaụba ezinaụlọ siri dị, ndị nne na nna kwesịrị ịdị na-enye ụmụ ha ezi nkwado n’ọsụsụ asụsụ Igbo n’ụlọ. 
Nke a gaenyere ụmụaka aka inwe ezigbo ntọala n’ọsụsụ na ọmụmụ asụsụ Igbo n’ụlọkwụkwọ.  

Ọ bụ uche odee na ọ bụrụ na-etinye arọ niile ọ tụpụtara n’ebe a n’ọrụ, na gburugburu ụmụ akwụkwọ ga-abụ 
nke ga na-akwalite nkuzi na ọmụmụ asụsụ Igbo n’ọdịniihu.  

